Месяца декемврия в 13 - й день
святаго благовернаго князя Глеба Васильковича 

Белозерскаго и Ростовскаго
На Господи воззвах, глас 2. Подобен: Киими похвальными:

Киими похвальными пении/ прославим князя благовернаго?/ Служение свое достойно совершившаго,/ храмы и монастырьми пределы Белоезера украсившаго,/ люди своя от поганых сохраньшаго,/ добродетельное житие Богу принесшаго/ и Славою у Него увенчаннаго./ Моли, княже благоверне,/ людем удела твоего/ в познание Истины приити// и спасение улучити.
Киими похвальными венцы/ увязем вси Глеба благонравнаго,/ отрасль благую родителей богомудрых,/ Василька святаго, мученика Господня преславнаго/ и матери премудрыя сына./ Благочестию и мудрости житейския от младенства наученнаго/ и во вся дни жития своего сия пронесшаго,// Божия любве и славы от людей сподобльшагося.
Киими похвалы ублажим вси князя,/ печальных утешителя,/ нищих и убогих подаянием снабдившаго,/ странных и сирых упокоившаго,/ вдовицы напитавшаго/ и всем людем яко отец бывшаго./ Моли, княже Глебе, Вседержителя всех Бога,/ труды жития сего ослабити,// и в скорбех и обстояниях утешение нам даровати.
Слава, глас 3:
Одесную Спаса предста, княже Глебе,/ добродетельми сияя,/ во одежды милосердия и смирения оболчен,/ преукрашен вдовства чистотою./ За Христом потекл еси,/ людей твоих ради жизнь свою полагая/ и яко мудрый правитель Богу угоден быв,/ сего ради вшел еси во Обители святых.// Сотвори, святе, молитву о всех памятствующих тя.

И ныне, глас той же:
Истинно Богородицу Тя именуем,/ Пречистая Дево,/ Слово бо несказанно родила еси./ Миру печаль на радость пременила еси// и горняя с дольними соединила еси несказанно. 

Притчей чтение (25, 2-7).

Слава божия крыет слово, слава же царева почитаетъ повеления его. Небо высоко, земля же глубока: сердце же царево необличително. Куй неискушенное сребро, и очистится чисто все. Убивай нечестивыя от лица царева, и исправится в правде престол его. Не гордися пред лицем царевым и на месте сильных не стани: лучше бо ти есть, егда речет: взыди ко мне: нежели смиритися тебе пред лицемъ сильнаго.
Царств первых чтение (26, 14-24)

Воззва давид к людем, и авениру рече глаголя: не отвещаеши ли, авенире? И отвеща авенир и рече: кто ты еси зовый мя? И рече давид ко авениру: не муж ли еси ты? и кто, якоже ты, во израили? и почто не храниши господина твоего царя? яко вниде един от людий убити господина твоего царя: и не благо сие (зело), еже сотворил еси: жив господь, яко сынове смерти вы, не хранящии господа своего царя христа господня: и ныне виждь, где есть копие царево и сосуд водный, яже беша при главе его? И позна саул глас давидов и рече: твой ли гласъ сей, чадо давиде? И рече давид: аз раб твой, господи царю. И рече давид: почто гониши раба твоего, господи царю? яко что (ти) согрешихъ? и кая обретеся во мне неправда? И ныне да послушает господь мой царь глаголов раба своего: аще бог поощряет тя на мя, да будет благовонна жертва твоя: аще же сынове человечестии, прокляти сии пред господем, яко изгнаша мя днесь не утвердитися в жребии господни, глаголюще: пойди, работай богом чуждим: и ныне да не падет кровь моя на землю пред лицемъ господним, яко изыде царь израилев искати души моея, и гонит якоже нощный вран по горам. И рече саул: согреших: возвратися, чадо давиде, яко ктому не сотворю ти зла, зане честна душа моя пред очима твоима в день сей: безумно сотворих, и погреших много зело. И отвеща давид и рече: се, копие царево, да приидет отрок един и возмет е: и господь да возвратит коемуждо по правде его и по вере его: якоже предаде тя господь днесь в руце мои, и не восхотех нанести руки моея на христа господня:и се, якоже возвеличися душа твоя днесь во очию моею, тако да возвеличится душа моя пред господем, и да покрыет мя и измет мя от всякия печали.
Царств вторых чтение (7, 1-16)
Бысть егда сяде царь в дому своем, и господь унаследи его окрест от всех врагов его окрестных, и рече царь к нафану пророку: се, ныне аз живу в дому кедровем, кивот же божий стоит посреде скинии. И рече нафан к царю: вся елика суть в сердцы твоем, иди и твори, яко господь с тобою. И бысть в нощи той, и бысть слово господне к нафану, глаголя: иди и рцы рабу моему давиду: сия глаголет господь: не ты созиждеши мне дом, еже обитати мне: яко не обитах в дому, от негоже дне изведохъ сыны израилевы из земли египетския до дне сего, но бех ходя во обиталищи и в кущи, во всех идеже хождах во всем израили: аще глаголя глаголахъ ко единому колену израилеву, емуже заповедах пасти люди моя израиля, глаголя: почто не создасте ми дому кедрова? И ныне сия речеши рабу моему давиду: сице глаголет господь вседержитель: поях тя от пажити овчия на властелинство людем моим израилю, и бех с тобою во всех, аможе ходил еси, и искорених вся враги твоя от лица твоего, и сотворихъ тя именита по имени великих иже на земли, и положу место людем моим израилю, и насажду их, и вселятся о себе сами, и не попекутся ктому: и не приложит сын неправды обидети их, якоже исперва, и от дний в няже поставих судии в людех моихъ во израили: и упокою тя от всех враг твоих: и возвестит ти господь, яко созиждеши дом ему: и будет егда исполнятся дние твои, и уснеши со отцы твоими, и возставлю семя твое по тебе, иже будет от чрева твоего, и уготовлю царство его: той созиждет дом имени моему, и управлю престолъ его до века: аз буду ему во отца, и той будет ми в сына: и аще приидет неправда его, и обличу его жезломъ мужей и язвами сынов человеческих: милости же моея не отставлю от него, якоже отставихъ от тех, ихже отставих от лица моего: и верен будет дом его и царство его до века предо мною: и престол его будет исправлен во век.
На литии:
Глас 1:
Глеба людие почтим, на престоле княжестем сидевшаго/ и суетного кичения избегшаго,/ во смирении сердца многим послужившаго./ Ныне же во Царствии Господнем//  лепотою Лица Божия наслаждающегося. 

Глас 6:

Мног труд положил еси благоверне Глебе,/ поганых нашествия избавити люди твоя,/ да тии в тихости поживут./ Смиряя душу твою и плоти покоя не даваше,/ верен хранитель Белоезера был еси./ Избави, княже благоверне, люди твоя// от насильства злых человек и прилогов вражиих

Глас 7:

Благолепоту Церковную любя,/ благоверне княже Глебе,/ Церкви и обители инокующим многи созда./ Иереи Господни почитая и монаси восхваляя,/ во благочестии пожил еси/ и нам чадом твоим, молитвами вспомоществуя,// любочестие твое стяжати сотвори.
Слава, глас 8:

Мудраго правителя восхвалим, людие,/ Глеба Белоезерскаго,/ благочестия сосуд всечестный правдою светло убеленный./ Той бо земное поприще жития своего прошед,/ Владычня чертога преукрашеннаго всельник явился еси.// Предстатель всем и пособник призывающим его есть.

И ныне, глас той же. 
Лепотою лика Твоего и предстательством/ землю Белоезерскую одарила еси Мати Божия./ Многим бо от иконы Твоя Белоезерския/ помощь бысть и заступление./ Тем Ти, Богородице, величающе зовем:/ не престай и на будущее время во утверждение Православия// милости и чудеса изливати до века. Аминь.
На стиховне, глас 1. Подобен: Небесных чинов:

Небесных чинов радование/ ты явися, блаженне Глебе,/ на земли честно пожив,/ на Небеса непреткновенно возлетел еси/ и ныне нескончаемаго веселия исполнен еси./ Мы же, чада твоя земнородныя,/ ликующе вопием в Троице Единому Богу:/ дивен еси Боже, даровавший нам// предстателя великаго, князя Глеба богомудраго.
Стих: Вознесох избранного/ от людей моих.
Князей Российских похвало,/ княже Глебе всечестне,/ воззри на ны чад твоих./ Печальным проси упования,/ больным исцеления,/ обидимым буди заступник,/ в скудости пребывающим пособник явися./ Да вси утешенни твоими даяньми,/ прославим подателя всех благ Господа,/ вопиющи Ему:// слава Тебе Боже, иже во святых почиваяй, слава Тебе.
Стих: И́бо рука́ Моя́ засту́пит его́ и мы́шца Моя́ укрепи́т его́.

Ублажает вся земля Вологодская тя,/ княже разумный,/ восхваляя дела твоя/ Церкви Христовой содеянная./ Устроителю обителей на езере Кубинстем и в истоке Шексны явися,/да иноцы молитвы ко Господу творят,//тако и нас, чад твоих, святе Глебе,/ непрестанно взывати к Богу научи. 
Слава, глас 8:
Глеба, Белоезерья украшение/ и державнаго хранителя,/ стицемся, братие, хваляще./ Мужества и любве сосуд преизливающийся быв./ Ныне же предстатель не усыпающь/ о земном уделе своем бысть,/ моления ко Владыце Христу вознося// богоугодным нам быти.
И ныне, глас той же:

Всяческая исполняются хваления,/ Пресвятая Владычице,/ воспоминания творя о содеянных/ Тобою роду нашему./ Истинно вместилище Божественное// Ты еси Дево Мати.

Тропарь, глас 3:
Мужествен хранитель и поборник веры Русския,/ блаженне княже Глебе,/ Белоезерских князей начало./ Людем отец и Церкви пособник явился еси,/ темже от всея души вопием ти:/ не забуди чад твоих, княже Богомудре,// ты бо еси Белоезеру похвало и Державе Российстей славо.

Утреня.

По 1-м стихословии седален, глас 4:
Велика тя обрете земля Белоезерская/ в бедах поборника./ Поганых нашествия избавил еси/ землю твою, княже премудре,/ мир и изобилие даруя./ Люди благодарнии паче иных князей/ возвеличили имя твое до днесь./ Мы же на молитвы твоя уповающе/ вопием ти, блаженне Глебе:// моли Христа Бога даровати нам велию милость.
Слава и ныне, глас тойже:
Девическая Твоя ложесна,/ плод зрел нам даровасте./ Христос бо мирови жизнь явися./ Сего ради и мы зовем, Пресвятая Дево,// моли Сына Твоего, подати многих грехов оставление.

По 2-м стихословии седален, глас 6:
Много бо может молитва праведного,/ рече апостол./ На твоя молитвы надеющися,/ возможем поприще жития временного преити// и наследницы Царствия Божия быти. 

Слава и ныне, глас тойже:
Мати Пренепорочная,/ Бога Слова рождшая,/ не престай моляся за верныя люди,// отверсти нам Царство Небесное.

На полиелеи седален, глас 1:
Дух Божественный тя, княже,/ постави отца и защитника людем Белоезерским./ Ты же смирения исполнен сый/ на пажитях тихих упасл я еси,/  и мреж вражиих избегл еси./ Сего ради, любовию подвизаеми,/ вси сошедшеся днесь вопием:/  слава Тебе, Боже, Троице Святая,// солнце вешнее земле нашей даровавый, Глеба блаженного.

Слава и ныне, глас 7:
Вернии ликовствуем, прославляюще Пречистую Богородицу,/ лика своего изображение пределам нашим даровавшую/ и отцы наши ко спасению приведшую./ Сего ради, Дево Богородице Марие,/ всем прибегающим к Тебе и икону Твою Белоезерскую любовию чтущих,/ от всякого зла свободи// и наследницы Царствия Сына Твоего сотвори.
Степенна, 1-й антифон 4-го гласа.
Прокимен, глас 4:
Вознесох избранного/ от людей моих.

стих: И́бо рука́ Моя́ засту́пит его́ и мы́шца Моя́ укрепи́т его́.
Евангелие: Мф. 11 зач.
По 50-м псалме, стихира, глас 6:

Стицемся вси, хваляще князя Глеба,/Ростова Великого прозябение,/ Белоезерска цвет мироуханный./Многи бо труды положи:/ о людех зело печашеся,/ иноком споспешник быв/ и Церкви Господней украситель явися./ Христос его венцем нетленным увенча/ и моления приемлет./ Моли, княже, за люди твоя Щедраго Бога,/ да угодни будем Ему// и во Обителех Небесных водворимся.

Канон благоверному князю Глебу Белоезерскому

Глас 2.

Краегранесие: Славный княже Глебе, буди нам помощник.

Песнь 1

Ирмос: Во глубине постла иногда / фараонитское всевоинство преоруженная сила; / воплощшееся же Слово всезлобный грех потребило есть, / препрославленный Господь, / славно бо прославися.

Святый благоверный княже Глебе, моли Бога о нас.

Сими словесы, Боже,/ помози нам достойно воспети/ угодника Твоего, князя Глеба всехвальнаго,/ Белоезеро светом веры Христовой озарившаго,/ и Тобою прославленнаго.
Святый благоверный княже Глебе, моли Бога о нас.
Любовию к Богу  от юности прилепився,/ богатства земные отринув,/ славу от человек не восприял еси,/ единаго Царства Небеснаго вожделев,/ Глебе богомудрый.
Слава Отцу, и Сыну, и Святому Духу.
Авраам новый явился еси,/ пред лицем Божиим ходя, славный княже Глебе,/ да житием богоугодным и праведным твоим/ препрославленный Господь, / славно  прославися.
И ныне и присно, и во веки веков. Аминь.
Владычице Богородице,/ ублажаем Тя, яко Мати Бога нашего,/ и просим: моли со благоверным князем Глебом о нас Сына Твоего,/ да сердца наши покаянием очистим/ и в благочестии поживем.
Песнь 3

Ирмос: Процвела есть пустыня, яко крин, Господи, / языческая неплодящая церковь, / пришествием Твоим, / в нейже утвердися мое сердце.

Святый благоверный княже Глебе, моли Бога о нас.
На камене веры храм души утвердив,/ яко отрасль преславная от пречестнаго корене Василька Ростовскаго явился еси,/ предивный княже Глебе,/ насадителю православия в землях Белоезерских. 
Святый благоверный княже Глебе, моли Бога о нас.
Иову многострадальному подобен был еси,/ радости и беды смиренно от Бога принимая,/ блаженный Глебе,/ молитвами твоими и нам зла бегати помози.
Слава Отцу, и Сыну, и Святому Духу.
Искуснаго наставника духовнаго с младых лет Бог даде ти,/ дабы в благочестии труждатися,/ боголюбивый княже Глебе,/ Промыслом к служению грядущему уготовляем.
И ныне и присно, и во веки веков. Аминь.

Ковчеже манны небесней,/ Кадильнице угля Божественнаго,/ с любовию Тя величаем, Мати Света,/ Дево Всепетая.

Седален, глас 4.

Ветвь красная добродетельми/ от корене благаго  явился еси,/ блаженный княже Глебе,/ в трудех и молитвах богоугодно пожив,/  плод добрый принесл еси,/ нищим и убогим благотворив,/ враждебныя в любовь преклонив,// тако и нас, отче святый, смиренныя и милостивыя быти научи.

Слава Отцу, и Сыну, и Святому Духу. И ныне и присно, и во веки веков. Аминь.

Богородичен, глас 2.

Избавительница рода человеческаго,/ Богомати, Спаса нам рождшая,/ величаем Тя, Дево, и молим:/ вразуми  нас, заблудших,/ испроси Сына Твоего, Иисуса Христа/  мир душам нашим даровати.

Песнь 4

Ирмос: Пришел еси от Девы, не ходатай, ни Ангел, / но Сам Господи, воплощься, / и спасл еси всего мя человека. / Тем зову Ти: / слава силе Твоей, Господи.

Святый благоверный княже Глебе, моли Бога о нас.
Нищих питателю, сирых заступниче,/ печальных скорый утешителю,/ благолюбивый княже Глебе,/ не остави и нас, отче,/ молитвами твоими.
Святый благоверный княже Глебе, моли Бога о нас.
Яко равноапостольный князь Владимир,/ благоверный Глебе,/ церкви многи созда и иконами украси,/ тако помози и нам в себе храмину Духа Святаго устроити.
Слава Отцу, и Сыну, и Святому Духу.
Живот пленным христианам даруя,/ милостивый княже Глебе,/ люди татарского плена искупил еси,/ и нас, свободителю благий,/ сетей мыслей греховных избави. 
И ныне и присно, и во веки веков. Аминь.

Еммануила Мати Пречистая,/ златой Светильник Света невечерняго,/Богородице Дево,/ буди вместе с благоверным князем Глебом/нам Ходатаица и Заступница. 

Песнь 5

Ирмос: Ходатай Богу и человеком был еси Христе Боже; / Тобою бо Владыко, к Светоначальнику, Отцу Твоему, / от нощи неведения / приведение имамы.

Святый благоверный княже Глебе, моли Бога о нас.
Горьким оцетом явилось страдальческое княжение твое,/ неправдами ордынских ханов отравляемое,/ поношения их, блаженне, смиренно, претерпел еси,/ Христу в кротости подражая.
Святый благоверный княже Глебе, моли Бога о нас.
Лоту праведному уподобился еси, любоблагоутробный Глебе,/ странников радушно, яко Христа, принимая,/ алчущих питая,/ дела милосердия творя.
Слава Отцу, и Сыну, и Святому Духу.
Елеем добрых дел исполненный светильник благочестия,/ звездо пресветлая, благоверный Глебе,/ и нам путь к Богу освети,/ да ходим во свете заповедей Христовых.
И ныне и присно, и во веки веков. Аминь.

Богородице Дево, Невесто Неневестная,/ моли о нас Сына Твоего прилежно,/ да в любви к Богу и друг другу поживем,/ и Небеснаго Царствия сподобимся. 
Песнь 6

Ирмос: В бездне греховней валяяся, / неизследную милосердия Твоего призываю бездну: / от тли Боже, мя возведи.

Святый благоверный княже Глебе, моли Бога о нас.
Единоначалие на Белоезере и Ростове водворил еси, богомудрый   Глебе,/ помози и Православной Церкви единой быти,/ молитвами твоими.
Святый благоверный княже Глебе, моли Бога о нас.
Блаженный Глебе любовию злобу побеждая,/ мир в Белоезерских землях утвердил еси,/ сице поступати сердца наша ожесточенныя научи.
Слава Отцу, и Сыну, и Святому Духу.
Усть-Шехонский Троицкий монастырь основал еси,/ и Преображенскую Кубенскую обитель устроил  еси,/ да славят иноки Христа во веки.
И ныне и присно, и во веки веков. Аминь.

Дево Пренепорочная, Цвете Неувядаемый,/ обрати печали наши в радость, Мати Света Незаходимого,/ просвети очи душ наших.

Кондак, глас 6:

Земли Белоезерския пресветлый светильниче,/ сердца наша светом своих добрых дел горе направляющий/ и заступлением своим нас не оставляющий,/ моли Христа Бога,/ да в мире, любви и единомыслии нам жити,// радосте наша, благоверный княже Глебе.
Икос
Память угодника Божия, благовернаго князя Глеба почитающе, поем ему сице:

Радуйся, Белоезера красото.

Радуйся, мандрагора древа Василька Ростовскаго.

Радуйся, Святой Церкви славо.

Радуйся, усердный исполнителю заповедей Господних.

Радуйся, нищих питателю.

Радуйся, пленных свободителю.

Радуйся, монастырей и храмов основателю.

Радуйся, благочестия ревнителю.

Радуйся, благоверный княже Глебе, помоще наша и заступление.
Песнь 7

Ирмос: Богопротивное веление / беззаконнующаго мучителя / высок пламень вознесло есть; / Христос же простре Богочестивым отроком росу духовную, / Сый благословен и препрославлен.

Святый благоверный княже Глебе, моли Бога о нас.
Искус веры в поездках многотрудных/ в Орду к хану прошел еси,/ яко злато в горниле очищаем,/ в бедах мужественный княже Глебе,/ образ терпения скорбей нам показавый.
Святый благоверный княже Глебе, моли Бога о нас.
Нареченный с братом/ в память первых русских/ князей-страстотерпцев Бориса и Глеба,/ их кротости и беззлобию верный подражатель явился еси,/ своим примером многих научив. 
Слава Отцу, и Сыну, и Святому Духу.
Ааронов жезле прозябший/ для земли Белоезерския ты, княже, явился еси,/ веру христианскую утверждая,/ церкви украси книгами,/ во славу Всемилостиваго Бога. 
И ныне и присно, и во веки веков. Аминь.

Мати Божия, Пречистая Дево,/ помози нам, подобно князю Глебу,/ не телу, а духу служити,/ не о стяжании богатств, а о добродетели радети,/ своим праведным житием Бога славити.
Песнь 8

Ирмос: Пещь иногда огненная в Вавилоне действа разделяше, / Божиим велением халдеи опаляющая, / верныя же орошающая, поющия: / благословите вся дела Господня Господа.

Святый благоверный княже Глебе, моли Бога о нас.
Память добрую по успении оставил еси  людем,/ ныне же пред престолом Всевышняго предстоя,/ моли о нас, теплый заступниче Глебе,/ да и нам сподобитися тихия и мирныя кончины.

Святый благоверный княже Глебе, моли Бога о нас.
Окормитель Белоезера явился еси,/ ладью свою от потопления верой ограждая,/ буди и нам мудрый кормчий, княже Глебе,/ и корабли душ наших в пристань спасения путеводи.
Слава Отцу, и Сыну, и Святому Духу.
Мамоне не служил еси, княже премудре,/ работая единому Богу,/ помози и нам, праведно жити, блаженный Глебе,/ славя Господа.

И ныне и присно, и во веки веков. Аминь.
О, Купино Неопалимое, Дево Богорадованная,/ Мати Человеколюбца, призри на нас, погибающих,/ и погаси пламень страстей наших молитвою Твоею,/ яко утреннею росою.
Песнь 9

Ирмос: Безначальна Родителя Сын, Бог и Господь, / воплощься от Девы нам явися, / омраченная просветити, / собрати расточенная, / тем Всепетую Богородицу величаем.

Святый благоверный княже Глебе, моли Бога о нас.
Щедроты твои не исчислити, яко капли в море,/ тако милости твои ко всем притекающим,/ Глебе многоблагоутробне,/ не остави и нас, святе,/ отеческим твоим заступлением.
Святый благоверный княже Глебе, моли Бога о нас.
Не вемы  места твоего упокоения,/ не склонити нам пред ним главу,/ ино чтим труды и подвиги твоя, и молим:/ помози нам делами благочестия/ последовати образу твоему.
Слава Отцу, и Сыну, и Святому Духу.
Изумрудами ли украшал себя, княже Глебе?/ Добродетелью и чистотою жития./ Тако и нам, немощным, препоясати чрево целомудрием,/ и облечься в одежды смирения,/ всечестный отче,  помози.
И ныне и присно, и во веки веков. Аминь.

Кивоте святыни, кандило негасимое,/ Преблагословенная Богородице Дево,/ величаем Тя, яко Сын Божий Тобою в мир явися,/ и молим, не остави нас Твоею небесною помощию,/ Покрове наш и Утешение. 

Светилен, глас 4:

Велий щит и крепость земли Белоезерския явился еси,/ блаженный княже Глебе,/ и ныне Отечество твое от языка чуждаго сохрани/ и людей Христовых защити// от враг видимых  и невидимых.
Слава Отцу, и Сыну, и Святому Духу. И ныне и присно, и во веки веков. Аминь.

Богородичен, глас 2:

Яко Мати Спасителя,/ Тя, Пресвятую  Богородицу, величаем и молим:// потщися от зла сердца наша избавити,/ да по воле Сына Твоего, Христа Бога нашего поживем// в любви, единомыслии и чистоте.
На хвалитех стихиры, глас 2. Подобен: Егда от древа:
Умиленно песнь сплетем, боголюбцы,/ воспевающе добродетельное житие отца нашего Глеба,/ Василька святаго сына./ Той бо яко змия хищнаго/ бегал гордости убийственныя,/ труды ко трудом прилагая,// милосердию Божественному подоборевнитель был есть.
Како возможем хвалити тя/ и воспевати труды твоя, Глебе богомудре,/ ты бо на высоте престола княжескаго сидя,/ наипаче смотрению Божественному повинуяся/ и о людех попечение творя,/ угоден Небесному Царю явися./ Не забуди, святе, люди твоя,// любовию чтущих пресветлую память твою.
Любовию воздвизаеми, вопием,/ людие, песнь хвалебную Глебу,/ удел свой мудростию укрепльшему,/ сирых и убогих напитавшему,/ иноческого жития устроение в пределех Белоезера,// попечением своим, начавшему.

Слава, глас 5:
Великий и Милосердный Боже,/ на умоление Тебе приносим князя Глеба, угодника Твоего./ Той житие свое за люди положи,/ Белоезера и Ростова хранитель быв,/ искусен в добродетелех явися./ Того молитвами, Многомилостиве  Господи,/ град и страну нашу в мире и безмятежии сохрани,/ изобилие плодов земных низпосли,/ пламень страстей угаси// и ороси благочестием верных Твоих мысли.
И ныне, глас той же:
Яко одушевленный кивот и стамну златую,/ манны приятелище,/ воспеваем Тя, Дево./ Рождеством Твоим Адам от уз разрешается/ и Ева веселия исполняется,/ мы же Тя, Богородице, величаем/ и любовию вопием:// радость Ты еси, Владычице, ангелом и человеком.
На Литургии:

Прокимен, глас 4: Желание сердца eго дал еси eму, и хотения устну eго неси лишил eго.
стих: Яко предварил еси eго благословением благостынным, положил еси на главе eго венец от камене честна.
Апостол: 1 Петр, Зачало 58.
Аллилуиа: Блажен муж, бояйся Господа, в заповедех Его восхощет зело.
стих: Сильно на земли будет семя его.
Евангелие: Мф. 105 зач.
Причастен: В память вечную будет праведник:

